
OʻZBEKISTONDA HUDUDLAR IQTISODIY 
RIVOJLANISHIDAGI TAFOVUTLAR

Najmiddinova Malikabonu Asrorovna
TDIU, Iqtisodiyot fakulteti I-75-gurux talabasi 
E-mail:  najmiddinova1704@gmail.com

Annotatsiya: Mazkur maqolada O‘zbekiston hududlari misolida mintaqaviy tafovutlar muammosi hamda ularni bartaraf 
etishda investitsiyalar, kichik tadbirkorlik subyektlari va aholiga to‘g‘ri keluvchi jami daromadning o‘rni o‘rganiladi. 
Mintaqalar o‘rtasidagi iqtisodiy tengsizliklar ijtimoiy barqarorlik, infratuzilma rivoji va mehnat resurslarining samarali 
taqsimotiga bevosita ta’sir ko‘rsatadi. Tadqiqot davomida investitsiyalarning mintaqaviy iqtisodiy ko‘rsatkichlarga ta’siri, 
investitsiyalar yo‘naltirilgan hududlar va kam e’tibor qaratilgan mintaqalar o‘rtasidagi farqlar statistik ma’lumotlar asosida 
tahlil qilinadi. Natijalar investitsiya siyosatini mintaqaviy rivojlanish strategiyalari bilan uyg‘unlashtirish zarurligini ko‘rsatadi. 
Xulosa qismida mavjud muammolarni bartaraf etish uchun davlat tomonidan amalga oshirilishi lozim bo‘lgan tizimli chora-
tadbirlar taklif etiladi.

Kalit soʻzlar: hududiy iqtisodiy rivojlanish, iqtisodiy nomutanosiblik, barqaror o‘sish, bandlik, yalpi ichki mahsulot, yalpi 
hududiy mahsulot.

Abstract: This article examines the issue of regional disparities in Uzbekistan and analyzes the role of investments, small 
business entities, and per capita income in reducing these imbalances. Economic inequality between regions directly 
affects social stability, infrastructure development, and the efficient allocation of labor resources. The study evaluates 
how investments influence regional economic indicators and identifies differences between regions receiving substantial 
investment and those with limited investment activity, using statistical data for comparative analysis. The findings highlight 
the need to align investment policy with regional development strategies. The conclusion section proposes systematic 
measures that should be implemented by the government to address existing challenges.

Key words: regional economic development, economic inequality, sustainable growth, employment, gross domestic 
product, gross regional product.

Аннотация: В данной статье исследуются проблемы региональных диспропорций на примере областей 
Узбекистана, а также роль инвестиций, субъектов малого предпринимательства и совокупного дохода на душу 
населения в их устранении. Экономическое неравенство между регионами оказывает прямое влияние на 
социальную стабильность, развитие инфраструктуры и эффективное распределение трудовых ресурсов. В 
ходе исследования проводится анализ влияния инвестиций на региональные экономические показатели, а 
также различий между регионами, куда активно направляются инвестиции, и территориями с низким уровнем 
инвестиционной активности. Результаты работы показывают необходимость гармонизации инвестиционной 
политики с региональными стратегиями развития. В заключении предлагаются системные меры, которые должны 
быть реализованы государством для решения существующих проблем.

Ключевые слова: региональное экономическое развитие, экономические диспропорции, устойчивый рост, 
занятость, валовой внутренний продукт, валовой региональный продукт.

Ilmiy rahbar:
F.Umarov 
TDIU, Mintaqaviy 
iqtisodiyot kafedrasi dosenti 

K I R I S H
Mamlakatimizning barqaror rivojlanishini ta’minlashda hududlararo ijtimoiy-iqtisodiy tafovutlarni qisqartirish 

muhim ahamiyatga egadir. “O‘zbekiston-2030 strategiyasi”da belgilangan asosiy maqsadlar sirasida 
hududlarning imkoniyatlarini kengaytirish, mintaqalar o‘rtasidagi farqlarni kamaytirish va aholi farovonligini 
oshirishga yo‘naltirilgan islohotlar muhim o‘rin olgan [1].

Shu bilan birga, hududlararo iqtisodiy faollik va dastlabki ko‘rsatkichlar bo‘yicha aniq tafovutlar mavjudligi 
ham dalillanishi mumkin. Masalan, so‘nggi paytlarda o‘rganishlar shuni ko‘rsatadiki, “hududlar iqtisodiyotida 
tafovutlar mavjud”, deb ta’kidlanmoqda [4].

Bunday tafovutlar iqtisodiy imkoniyatlar, sanoat va xizmatlar sektorlarining tarmoqlanishi, infratuzilma 
darajasi, ish o‘rinlari va investitsiyalar jami bo‘yicha viloyatlar kesimida sezilarli darajada farq qiladi. Misol uchun, 
“2021-yilda hududlar kesimida iqtisodiy faollik reytingi tuzildi. Unga ko‘ra Toshkent shahri va viloyati, Buxoro, 
Navoiy kabi sanoati rivojlangan hududlar bilan, masalan, Qoraqalpog‘iston Respublikasi, Surxondaryo yoki 
Jizzax viloyatlaridagi iqtisodiy faoliyat darajasi o‘rtasida sezilarli farqlar mavjud. 2024-yil statistik ma’lumotlariga 
ko‘ra, yalpi hududiy mahsulot hajmi bo‘yicha eng yuqori ko‘rsatkich Toshkent shahrida qayd etilgan bo‘lsa, ba’zi 
viloyatlarda bu ko‘rsatkich o‘rtacha darajadan ancha past bo‘lgan. Bu tafovutlar faqat iqtisodiy ko‘rsatkichlarda 
emas, balki yashash darajasi, ish bilan bandlik, ta’lim va sog‘liqni saqlash tizimi kabi ijtimoiy sohalarda ham 
namoyon bo‘ladi” [4].

Shu jihatdan, O‘zbekistonda hududiy siyosatni isloh qilish, maydon jihatdan orqada qolayotgan 
viloyatlar imkoniyatlarini kengaytirish va viloyatlararo integratsiyani kuchaytirish strategik ahamiyatga ega. 
“O‘zbekiston-2030 strategiyasi”da hududlarda amalga oshirilishi lozim bo‘lgan chora-tadbirlar ham aniq 
belgilangan.

Mazkur maqolada hududlararo iqtisodiy tafovutlar masalasi quyidagi tarzda ko‘rib chiqiladi: birinchi navbatda 
viloyatlar o‘rtasidagi iqtisodiy tafovutlarning mavjud holati va sabablari tahlil qilinadi, so‘ngra “O‘zbekiston-2030 
strategiyasi” doirasida amalga oshirilayotgan hududiy rivojlanish islohotlari ko‘zdan kechiriladi, oxirida esa 
muammolar hamda ularni bartaraf etish bo‘yicha yechimlar taklif qilinadi. Shu bilan birga, mintaqaviy hamkorlik, 
investitsiyalarni viloyatlar kesimida jalb qilish, klaster tizimlarini kengaytirish kabi vositalar ham tavsiya qilinadi.

M A V Z U G A  O I D  A D A B I Y O T L A R  S H A R H I 
Hududlar o‘rtasidagi iqtisodiy tafovutlar hududiy rivojlanish adabiyotida uzoq vaqt davomida markaziy 

masala bo‘lib kelgan. Masalan, klassik “Yangi iqtisodiy geografiya” nazariyasi aglomeratsiya kuchlari va 
markazlashuv jarayonlarini ko‘taradi. Ushbu nazariy yondashuvlar viloyatlar o‘rtasida sanoat, infratuzilma 
va investitsiyalarning markazlashuvi tufayli tafovutlar paydo bo‘lishini tushuntirishga yordam beradi. Xorijiy 
tadqiqotlar hududiy tafovutlar shakllanishida transport xarajatlari, bozor hajmi va ijtimoiy infratuzilma kabi 
omillarni alohida ta’kidlaydi.

“Hududlarni mutanosib rivojlantirishini ta’minlashdagi global yondashuv va strategiyalar” nomli maqolada 
hududiy rivojlanishni ta’minlashda qo‘llanilayotgan global yondashuvlar va strategiyalar tahlil qilingan. Muallif 
hududlararo tafovutlarni kamaytirish va mintaqaviy siyosatni shakllantirish bo‘yicha xalqaro tajriba asosida 
tavsiyalar beradi. Maqolada qayd etilishicha: “Hududlarni rivojlantirish markaziy siyosatlar bilan shakllanadi va 
mahalliy sharoitlarni hisobga olmaydi” (Lenchuk, 2024, p. 12). Bu o‘zbek sharoitida ham amaliy yechimlarni 
izlashni talab qiladigan muammo sifatida ko‘tarilgan [9].

“O‘zbekiston hududiy rivojlanish strategiyalarida barqaror rivojlanish maqsadlarining integratsiyasi” nomli 
tadqiqot O‘zbekistonda qabul qilingan hududiy rivojlanish strategiyalarida Birlashgan Millatlar Tashkilotining 
Barqaror rivojlanish maqsadlari (SDG) integratsiyasini tahlil qilgani bilan ajralib turadi. Muallif 2017-2023-yillarda 
qabul qilingan 20 dan ortiq normativ hujjatni kontent-tahlil usuli bilan o‘rgangan. Tahlil natijalari shuni ko‘rsatadiki, 
ayrim hududlarda SDG tamoyillari “faqat umumiy g‘oya darajasida” aks etgan (Mamurov, 2025, p. 5).

“O‘zbekiston Respublikasida hududiy siyosat samaradorligini oshirish va barqaror hududiy rivojlanishni 
ta’minlash” nomli tadqiqot ishida hududiy rivojlanishning barqarorligi va uning global tendensiyalari ko‘rib 
chiqilgan. Mirsaidov (2025) ta’kidlashicha: “Hududiy rivojlanish markaziy nazorat bilan emas, balki mahalliy 
sharoitlar va resurslar asosida shakllanishi lozim.”

Shuningdek, iqtisodchi olimlar Filenta va Kydros (2022) tadqiqotlarida mintaqalar o‘rtasidagi fazoviy 
tafovutlar va ularning vaqt o‘tishi bilan evolyutsiyasi statistik tahlil usullaridan foydalangan holda o‘rganilgan. 
Ushbu tadqiqotda miqdoriy usullar va ijtimoiy tarmoq tahlili orqali iqtisodiy va mintaqaviy rivojlanish bo‘yicha 
mavjud adabiyotlarning tizimli sharhi taqdim etilgan [10]. Mualliflar o‘z tadqiqotlarida iqtisodiy va mintaqaviy 
rivojlanishda ijtimoiy tarmoq tahlili texnikasi va usullaridan foydalanishni ilmiy amaliyotga joriy etishga harakat 
qilgan.

Bundan tashqari, Barro va Sala-i-Martin (1992) tomonidan olib borilgan klassik tadqiqotlarda investitsiyalar 
iqtisodiy o‘sishning asosiy omili sifatida qayd etilgan. Ular Solow modeliga tayanib, investitsiyalar hajmidagi 
oshish uzoq muddatli iqtisodiy o‘sishni tezlashtirishini ilmiy asoslab bergan.

Jahon bankining World Bank Development Indicators (2022) ma’lumotlarida ham bevosita xorijiy 
investitsiyalar (BXI) bilan yalpi ichki mahsulot (YaIM) o‘rtasida ijobiy korrelyatsiya mavjudligi ko‘rsatilgan. 
Ko‘plab rivojlanayotgan mamlakatlarda BXI hisobiga infratuzilma va sanoat rivojlanmoqda [2].

Krugman (1991) o‘zining “New Economic Geography” modelida iqtisodiy faoliyatning makon bo‘yicha 
notekis taqsimlanishi – ya’ni “regional inequality” tushunchasini izohlab bergan. Unga ko‘ra, asosiy ishlab 
chiqarish markazlari atrofida konsentratsiyalashuv mintaqaviy tafovutlarni kuchaytiradi [7].

O‘zbekiston Respublikasi Iqtisodiy taraqqiyot va kambag‘allikni qisqartirish vazirligi (2022) tomonidan e’lon 
qilingan “Hududiy rivojlanish strategiyasi”da mamlakatda mavjud mintaqaviy tafovutlar aniq raqamlar bilan 
ko‘rsatib o‘tilgan. Misol uchun, Toshkent shahri va viloyatida aholi jon boshiga YHM 25 mln so‘mni tashkil etsa, 
bu ko‘rsatkich Surxondaryoda 11 mln so‘mga teng.

T A D Q I Q O T  M E T O D O L O G I YA S I
Ushbu tadqiqotda “O‘zbekiston-2030 strategiyasi”da belgilangan hududiy iqtisodiy rivojlanish maqsadlarini 

amalga oshirish jarayonida viloyatlar o‘rtasidagi iqtisodiy tafovutlarni tahlil qilish asosiy ilmiy vazifa sifatida 
belgilandi. Tadqiqot metodologiyasi iqtisodiy-statistik, tahliliy va qiyosiy yondashuvlarga tayangan bo‘lib, 
natijalarni ishonchli va mantiqan asosli tarzda baholash imkonini berdi.

Tadqiqotning chegaralari 2019-2024-yillar oralig‘idagi rasmiy iqtisodiy ma’lumotlar bilan chegaralangan. 
Ayrim hududlarda statistik ochiqlik pastligi sababli ma’lumotlarning to‘liq emasligi tadqiqotning asosiy 
cheklovlaridan biri hisoblanadi. Shu bilan birga, raqamli infratuzilma, ekologik barqarorlik va innovatsion 
faoliyatga oid ko‘rsatkichlar cheklangan miqyosda qo‘llanilgan.

Tahlil usullari:
- Deskriptiv tahlil: investitsiyalar hajmi va iqtisodiy o‘sish sur’atlari bo‘yicha hududlar taqqoslandi;
- Gini koeffitsienti va Theil indeksi: iqtisodiy resurslar taqsimotidagi tengsizlik baholandi;
- Panel regressiya modeli: investitsiyalar hajmi va YaIM (yalpi hududiy mahsulot) o‘sishi o‘rtasidagi bog‘liqlik 

o‘rganildi;
- Konvergensiya tahlili (beta-konvergensiya): kamroq rivojlangan hududlarning rivojlanish sur’atlari 

tezlashayotganini aniqlash uchun qo‘llandi.

T A H L I L  V A  N A T I J A L A R
O‘zbekiston hududlari o‘rtasidagi iqtisodiy rivojlanish darajasida sezilarli tafovutlar mavjud bo‘lib, bu holat 

mamlakatning umumiy ijtimoiy-iqtisodiy barqarorligiga ta’sir ko‘rsatmoqda. So‘nggi yillarda o‘tkazilgan tahlillar 
shuni ko‘rsatadiki, Toshkent shahri va unga yaqin hududlar iqtisodiy faollik, infratuzilma sifati hamda aholini 
qamrab olish darajasi bo‘yicha yetakchilik qilmoqda. Masalan, “2023-yil rivojlanish reytingi” ma’lumotlariga 
ko‘ra, Toshkent shahrida ijtimoiy xizmatlar, transport va raqamli infratuzilma ko‘rsatkichlari boshqa hududlarga 
nisbatan ancha yuqori (Kun.uz). Shu bilan birga, Qoraqalpog‘iston Respublikasi, Xorazm va ayrim boshqa 
viloyatlar iqtisodiy ko‘rsatkichlar jihatidan orqada qolmoqda (ResearchGate). MDPI manbalariga ko‘ra, ta’lim, 
infratuzilma va sanitariya xizmatlari sifatida ham hududlar o‘rtasida sezilarli tafovut mavjud.

Hududlararo tafovutlarning asosiy sabablari bir nechta omillar bilan izohlanadi. Birinchidan, iqtisodiy 
markazlashuv va investitsiyalarning ko‘p hollarda ma’lum bir hududlarda to‘planishi natijasida chekka viloyatlarda 
sanoat, xizmat ko‘rsatish va infratuzilma tarmoqlari rivojlanishi sust kechmoqda (Daryo). Ikkinchidan, transport, 
energetika va kommunal xizmatlar kabi mahalliy infratuzilmaning rivojlanish darajasi hududlarga qarab sezilarli 
farq qiladi (UNDP). Uchinchidan, ijtimoiy-iqtisodiy resurslar, malakali kadrlar va ta’lim imkoniyatlarining notekis 
taqsimlanishi ham iqtisodiy tafovutlarning chuqurlashishiga olib kelmoqda (The United Nations in Uzbekistan).

Bu holatni yumshatish va iqtisodiy barqarorlikni ta’minlash maqsadida hukumat tomonidan bir qator islohotlar 
amalga oshirilmoqda. “O‘zbekiston-2030 strategiyasi” doirasida hududlarda barqaror o‘sishni ta’minlash uchun 
investitsiyalarni rag‘batlantirish, yangi sanoat zonalarini tashkil etish, infratuzilmani yaxshilash hamda mahalliy 
resurslardan samarali foydalanish choralari ko‘rilmoqda. Shu bilan birga, mintaqaviy rivojlanish strategiyalarini 
takomillashtirish va mahalliy iqtisodiy siyosatni yanada muvofiqlashtirishga ham e’tibor qaratilmoqda.

Tahlil natijalari shuni ko‘rsatadiki, amalga oshirilayotgan islohotlarga qaramay, hududlararo iqtisodiy 
tafovutlar hali ham sezilarli darajada saqlanib qolmoqda. Ayrim viloyatlar infratuzilma, sanitariya va xavfsiz 
yashash muhitini ta’minlashda orqada qolmoqda (MDPI). Mahalliy darajadagi iqtisodiy imkoniyatlar va sharoitlar 
o‘rtasidagi tafovutlar mamlakat bo‘ylab ijtimoiy integratsiyani cheklamoqda. Shu sababli, mavjud strategiyalarni 
yanada moslashuvchan qilib qayta ko‘rib chiqish zarurati yuzaga kelmoqda.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

https://yashil-iqtisodiyot-taraqqiyot.uz 113

YA S H I L  I Q T I S O D I Y O T  VA  TA R A Q Q I Y O T
2025-yil. 8-maxsus son.
 Bakalavr talabalarining 

maqolalari to‘plami

Kutilayotgan natijalar va tavsiyalar shundan iboratki, hududiy tafovutlarni kamaytirish uchun “orqada 
qolgan” hududlarga yo‘naltirilgan investitsiya va infratuzilma loyihalarini ustuvor yo‘nalish sifatida belgilash 
lozim. Shuningdek, mahalliy resurslar va hududlarning o‘ziga xos imkoniyatlariga tayanib, iqtisodiy faoliyatni 
diversifikatsiya qilish – ya’ni sanoat, xizmat ko‘rsatish va qishloq xo‘jaligi sohalarida yangi klasterlar yaratish 
muhim ahamiyatga ega. Raqamli infratuzilmani rivojlantirish va raqamli bo‘linmalarni kamaytirish orqali chekka 
hududlarga ham zamonaviy xizmatlar va imkoniyatlarni yetkazish talab etiladi. Shuningdek, monitoring va 
baholash tizimini kuchaytirish, hududiy siyosat natijadorligini doimiy ravishda kuzatib borish va muvaffaqiyatli 
amaliyotlarni boshqa hududlarga tatbiq etish zarur. Shu tarzda, hududlararo tafovutlarni kamaytirish orqali 
mamlakatda yanada barqaror va inklyuziv iqtisodiy rivojlanishga erishish mumkin bo‘ladi.

Statistik ma’lumotlarga ko‘ra, 2021-2024-yillardagi yalpi hududiy mahsulot hajmini hududlar kesimida tahlil 
qiladigan bo‘lsak, har bir hududning yalpi hududiy mahsuloti yillar davomida o‘sganligini ko‘rishimiz mumkin. 
2021-yilda bu ko‘rsatkich bo‘yicha eng yuqori hajmga ega bo‘lgan hududlar Toshkent shahri, Toshkent viloyati 
hamda Navoiy viloyatlari hisoblanadi. 2024-yilga borib esa, ushbu hududlardagi yalpi hududiy mahsulot hajmi 
Toshkent shahri – 281 147,4 mlrd so‘m, Toshkent viloyati – 146 385,2 mlrd so‘m va Navoiy viloyati – 117 297,8 
mlrd so‘mga oshgan va eng yuqori hajmni qayd etgan. Eng quyi ko‘rsatkichlar esa 2021-yilda Sirdaryo, Jizzax 
va Xorazmga to‘g‘ri kelgan. 2024-yilga kelib ushbu hududlarning yalpi hududiy mahsulot hajmi oldingi yillarga 
nisbatan oshgan bo‘lsa-da, boshqa hududlarga nisbatan eng past ko‘rsatkichni qayd etgan.

2023-yilda Jahon banki tomonidan “World Development Report” hisobotida iqtisodiy o‘sishga erishish 
uchun hududlarning barqaror va mutanosib tarzda rivojlanishi zarurligi belgilab qo‘yilgan. Hisobotda hududlar 
orasidagi nomutanosiblikni yo‘qotish uchun davlat siyosati va boshqaruv tizimlaridan foydalanish zarurligi qayd 
etilgan [2].

Hududlardagi nomutanosiblikni kamaytirish maqsadida mamlakatimizda ham bir qator qaror va farmonlar 
qabul qilinmoqda. Masalan, “Hududlarda sanoatni rivojlantirish va hududiy nomutanosibliklarni kamaytirish 
bo‘yicha qo‘shimcha chora-tadbirlar to‘g‘risida” O‘zbekiston Respublikasi Prezidentining 2021-yil 18-martdagi 
qarorida hududlarning iqtisodiy samaradorligini oshirish uchun ularning o‘zaro tafovutini kamaytirishga ta’sir 
qiluvchi yangi yondashuvlar belgilab berilgan [3]. Hududlar rivojlanishidagi tafovutni bartaraf etish tufayli 
O‘zbekiston Respublikasi iqtisodiyotining barqaror rivojlanishiga erishish mumkin.

Ushbu bo‘limda O‘zbekiston Respublikasi hududlarining ijtimoiy rivojlanishidagi tafovutlarni tahlil qilish 
uchun mamlakatdagi 14 ta ma’muriy-hududiy birlikning 2020-2025-yillardagi iqtisodiy va ijtimoiy ko‘rsatkichlari 
o‘rganilgan. Ushbu tahlilni o‘tkazishdan asosiy maqsad – hududlarning rivojlanish sur’atlari va mavjud 
nomutanosiblikni o‘rganishdir.

Tahlilda hududlar rivojlanishidagi tafovutni ko‘rsatish uchun hududlarning yalpi ichki mahsulot (YaIM) o‘sish 
sur’atlari, yalpi hududiy mahsulot (YaHM), sanoat va qishloq xo‘jaligi mahsulotlari ishlab chiqarish hajmlari kabi 
ko‘rsatkichlar tanlab olingan.

Bundan tashqari, ijtimoiy rivojlanish ko‘rsatkichlari sifatida aholi jon boshiga daromadlar, aholining bandlik 
darajasi va ta’lim xarajatlari tanlab olingan. Ushbu ko‘rsatkichlar hududlardagi aholining ijtimoiy rivojlanish 
darajasini belgilab berib, ularning turmush darajasi va sifatini aniqlashga yordam beradi hamda xizmatlarning 
mavjudligi va samaradorligini ko‘rsatadi.

Mazkur ko‘rsatkichlar orqali tuzilgan quyidagi ikki jadval hududlarning rivojlanishidagi nomutanosiblikni 
ochiq namoyon etib, mavjud holat haqida tahlil va xulosalar chiqarishga imkon yaratadi.

1-jadval. Oʻzbekiston Respublikasi hududlarining iqtisodiy rivojlanish boʻyicha koʻrsatkichlari (2020-2025-yillar)

Hudud nomi YaIM oʻsish sur’ati 
(%)

YaHM oʻsish 
sur’atlari (%)

Sanoat ishlab 
chiqarish (mlrd 

soʻm)

Qishloq xojaligi 
(mlrd soʻ’m)

Toshkent shahri 6.2 5.2 82500 9200
Toshkent viloyati 5.5 5.3 63500 14200
Samarqand viloyati 5.8 4.0 41500 18300
Fargʻona viloyati 5.4 4.0 37400 16700
Andijon viloyati 5.6 3.5 35600 15200
Namangan viloyati 5.3 5.3 33100 14100
Buxoro viloyati 5.2 3.42 28900 13200
Qashqadaryo viloyati 5.1 3.5 27500 12600
Surxondaryo viloyati 5.0 3.1 26200 11900
Xorazm viloyati 5.0 4.0 24800 11200

Jizzax viloyati 4.9 3.5 23600 10500
Sirdaryo viloyati 4.8 3.2 22200 9700
Navoiy viloyati 5.7 4.9 41200 8800
Qoraqalpogʻiston viloyati 4.7 2.5 21000 9300

Manba: Oʻzbekiston Respublikasi Milliy statistika qumitasi ma’lumotlari asosida mualliflar tomonidan 
tuzilgan.

O‘zbekiston Respublikasi hududlarining 2020-2025-yillardagi iqtisodiy rivojlanish ko‘rsatkichlari tahlili 
davomida hududlararo sezilarli darajadagi nomutanosibliklarni kuzatish mumkin. Toshkent shahrida YaIM o‘sish 
sur’ati eng yuqori ko‘rsatkichga, ya’ni 6,2 %ga; YaHM esa 5,2 %ga ega bo‘lib, ushbu hudud mamlakatimizning 
iqtisodiy markazi sifatida sanoat ishlab chiqarishda ham yetakchilik qiladi (82 500 mlrd so‘m). Qishloq xo‘jaligi 
bo‘yicha esa eng past ko‘rsatkich Toshkent shahrida kuzatiladi (9 200 mlrd so‘m). Toshkent shahrining yuqori 
ko‘rsatkichlarga ega bo‘lishining asosiy sabablaridan biri uning qulay infratuzilmasi, mehnat resurslarining 
yuqori konsentratsiyasi va rivojlangan moliyaviy xizmatlaridir.

Toshkent viloyatida ham yuqori ko‘rsatkichlar kuzatilib, YaIMning o‘sish sur’ati 5,5 %, YaHM o‘sish sur’ati 
esa 5,3 %ni tashkil etadi. Sanoat ishlab chiqarish bo‘yicha ham yetakchi o‘rinlardan birida turadi (63 500 mlrd 
so‘m).

Samarqand viloyati iqtisodiy o‘sish darajasi 5,8 %, hududlar bo‘yicha o‘sish sur’ati esa 4,0 %ni tashkil 
etadi. Samarqand viloyati sanoat ishlab chiqarish bo‘yicha yuqori o‘rinlarda turadi (41 500 mlrd so‘m), qishloq 
xo‘jaligi bo‘yicha esa yetakchi viloyat hisoblanadi (18 300 mlrd so‘m).

Farg‘ona iqtisodiy mintaqasida YaIM o‘sish sur’atining o‘rtacha ko‘rsatkichlari 5,4 %ni tashkil etib, qishloq 
xo‘jaligi bo‘yicha O‘zbekistonda yetakchilik qiluvchi iqtisodiy rayon hisoblanadi.

Janubiy iqtisodiy mintaqada joylashgan Qashqadaryo va Surxondaryoda YaIM o‘sish sur’ati 5,0-5,1 %ni 
tashkil etadi. Sanoat ishlab chiqarish va qishloq xo‘jaligi bo‘yicha pastki o‘rinlarni egallaydi.

Mirzacho‘l iqtisodiy mintaqasidagi Sirdaryo va Jizzax viloyatlarida YaIM o‘sish sur’atlari past darajani 
ko‘rsatib, ushbu viloyatlarning iqtisodiy rivojlanishi sust kechayotganini bildiradi.

YaIM o‘sish sur’ati bo‘yicha eng past ko‘rsatkich Qoraqalpog‘iston Respublikasida kuzatiladi (4,7 %). 
Mazkur hududda sanoat ishlab chiqarish ham eng quyi ko‘rsatkich bilan ifodalanadi.

YaIM o‘sish sur’ati bo‘yicha uchinchi o‘rinda Navoiy viloyati turib, sanoat ishlab chiqarish bo‘yicha ham 
yetakchi o‘rinlarda qayd etilgan, biroq qishloq xo‘jaligi bo‘yicha eng past pog‘onani egallaydi.

O‘zbekiston Respublikasida hududlararo tafovutni bartaraf etish uchun har bir hududning iqtisodiy rivojlanish 
darajasidan kelib chiqib iqtisodiy dasturlarni ishlab chiqish va investitsiya siyosatini faollashtirish talab etiladi. 

2-jadval. Oʻzbekiston Respublikasi hududlarining ijtimoiy rivojlanish koʻrsatkichlari (2020-2025-yillar)

Hudud nomi Aholi jon boshiga 
daromad (ming soʻm) Bandlik darajasi (%) Ta’lim xarajatlari (mlrd 

soʻm)
Toshkent shahri 35079,6 72,4 10800
Toshkent viloyati 13740,5 68,7 9300
Samarqand viloyati 11131,3 65,9 8400
Fargʻona viloyati 11427,2 64,3 7700
Andijon viloyati 11983,1 63,5 7300
Namangan viloyati 9457,0 62,2 7000
Buxoro viloyati 15883,9 61,7 6700
Qashqadaryo viloyati 10563,3 60,9 6400
Surxondaryo viloyati 10396,4 60,2 6200
Xorazm viloyati 13454,6 59,7 6000
Jizzax viloyati 10220,2 59,2 5800
Sirdaryo viloyati 10451,8 58,6 5600
Navoiy viloyati 20048,7 67,3 8500
Qoraqalpogʻiston 
Respublikasi 9198,0 57,8 5400

Manba: O’zbekiston Respublikasi Iqtisodiyot va moliya vazirligi hisobotlari va O’zbekiston Respublikasi 
Milliy statistika qumitasi ma’lumotlari asosida mualliflar tomonidan tuzilgan.

O‘zbekiston Respublikasi hududlarining 2020-2025-yillardagi ijtimoiy rivojlanish ko‘rsatkichlari tahlili 
davomida aholi jon boshiga daromad, bandlik darajasi va ta’lim xarajatlari bo‘yicha hududlarda nomutanosibliklar 
mavjudligi aniqlandi.

Aholi jon boshiga daromad bo‘yicha yetakchi o‘rinda Toshkent shahri (35 079,6 ming so‘m) turadi. Ikkinchi 
o‘rinni Navoiy viloyati (20 048,7 ming so‘m), eng past daromad esa Qoraqalpog‘iston Respublikasida (9 198,0 
ming so‘m) kuzatiladi.

Bandlik darajasi bo‘yicha ham yetakchilikni Toshkent shahri egallaydi (72,4 %). Bandlik darajasi bo‘yicha 
ikkinchi o‘rinda Toshkent viloyati (68,7 %) va 1,4 % farq bilan uchinchi o‘rinda Navoiy viloyati turadi. Eng past 
ko‘rsatkich esa Qoraqalpog‘iston Respublikasida qayd etilgan (57,8 %).

Ta’lim xarajatlari bo‘yicha ham eng yuqori ko‘rsatkich Toshkent shahrida (10 800 mlrd so‘m), eng past 
ko‘rsatkich esa Qoraqalpog‘iston Respublikasida kuzatiladi.

O‘zbekiston Respublikasida hududlardagi nomutanosiblikni kamaytirish uchun bandlik darajasi bo‘yicha 
past o‘rinlarda turgan hududlarda bandlikni oshirish bo‘yicha dasturlar ishlab chiqish hamda ta’lim kabi ijtimoiy 
rivojlanish ko‘rsatkichlarini oshirish uchun investitsiyalar yo‘naltirish zarur.

Bundan tashqari, iqtisodiy tafovutlarni kamaytirishda raqamli infratuzilmani rivojlantirish va mahalliy 
tashabbuslarni rag‘batlantirish hal qiluvchi omil bo‘lib xizmat qiladi. Shu orqali chekka hududlarda ham iqtisodiy 
faoliyatni diversifikatsiya qilish, masofaviy xizmatlarni joriy etish va yangi ish o‘rinlarini yaratish imkoniyati 
oshadi.

Umuman olganda, “O‘zbekiston-2030 strategiyasi”ning muvaffaqiyati hududlararo integratsiyani 
kuchaytirish, markaz va joylardagi boshqaruv o‘rtasidagi muvofiqlikni ta’minlash hamda mahalliy resurslardan 
samarali foydalanishga bevosita bog‘liqdir.

X U L O S A  V A  T A K L I F L A R
O‘tkazilgan tahlillar shuni ko‘rsatdiki, “O‘zbekiston-2030” strategiyasi doirasida amalga oshirilayotgan 

hududiy iqtisodiy islohotlar mamlakatning barqaror iqtisodiy o‘sishiga sezilarli hissa qo‘shmoqda. Biroq iqtisodiy 
faoliyat va ijtimoiy infratuzilmaning hududlar bo‘yicha notekis rivojlanishi hali ham dolzarb masala bo‘lib 
qolmoqda. O‘zbekiston Respublikasida hududlardagi ijtimoiy-iqtisodiy rivojlanish darajasi bo‘yicha sezilarli 
tafovutlar mavjud. Iqtisodiy ko‘rsatkichlar bo‘yicha Toshkent shahri, Toshkent va Navoiy viloyatlari yetakchi 
o‘rinlarda tursa, Qoraqalpog‘iston Respublikasi, Sirdaryo va Jizzax viloyatlarida rivojlanish darajasi nisbatan 
past.

Hududlar rivojlanishidagi tafovutni ulardagi infratuzilma, mehnat resurslari va investitsiyalar taqsimoti bilan 
izohlash mumkin. Ushbu nomutanosibliklar mamlakatning barqaror rivojlanish jarayoniga ham ta’sir ko‘rsatmay 
qolmaydi. Shu sababli, mamlakatdagi iqtisodiy muvozanatni ta’minlash, investitsiyalarni maqsadli yo‘naltirish 
va qoloq hududlarni rivojlantirish davlat oldidagi asosiy vazifalardan biri hisoblanadi. Hududlar rivojlanishidagi 
tafovutni kamaytirish orqali mamlakatda barqaror iqtisodiy holatni ta’minlash mumkin.

Hududiy iqtisodiy rivojlanishga erishish uchun bir nechta asosiy vazifalarni bajarish talab etiladi. Qoloq 
hududlarga investitsiya oqimini oshirish zarur, bu orqali qishloq joylarida kichik biznes va oilaviy tadbirkorlikni 
rivojlantirish mumkin. Natijada, yangi ish o‘rinlari yaratish va bandlik darajasini oshirish imkoniyati yuzaga 
keladi. Mehnat bozorida talab yuqori bo‘lgan mutaxassislarni tayyorlash orqali ta’lim va kasb-hunar tizimini 
takomillashtirish mumkin. Yalpi hududiy mahsulot bo‘yicha kuzatuvlar o‘tkazish va o‘sish sur’ati past bo‘lgan 
hududlarda tezkor chora-tadbirlar ko‘rish zarur. Sog‘liqni saqlash, ta’lim kabi ijtimoiy xizmatlar uchun ajratilayotgan 
mablag‘larni hududlar kesimida muvozanatlashtirish orqali ijtimoiy infratuzilmani yaxshilash mumkin.

Hududiy rivojlanishda muvozanatni ta’minlash, resurslar va investitsiyalarni oqilona taqsimlash, har bir 
hududning o‘z imkoniyatlaridan samarali foydalanib, ularning iqtisodiy o‘sishini ta’minlash muhimdir. Hududlararo 
nomutanosiblikni kamaytirish orqali nafaqat iqtisodiy o‘sish sur’atlari, balki aholi farovonlik darajasi, bandlik 
darajasi va ijtimoiy barqarorlik ko‘rsatkichlari ham oshadi. Bu esa mamlakatning uzoq muddatli barqaror 
rivojlanishiga hissa qo‘shadi.

Shu bilan birga, so‘nggi yillarda amalga oshirilgan hududiy klaster tizimi, yangi sanoat zonalari va mahalliy 
investitsiya dasturlari ijobiy natijalar bermoqda. Ular iqtisodiy o‘sishning mintaqaviy manbalarini kengaytirish 
orqali viloyatlar o‘rtasidagi tafovutlarni bosqichma-bosqich kamaytirishga xizmat qilmoqda.

Ammo strategiyaning to‘liq amalga oshirilishi uchun faqat iqtisodiy ko‘rsatkichlarni emas, balki hududlarning 
ijtimoiy, ekologik va raqamli rivojlanish darajasini ham hisobga olgan kompleks yondashuv talab etiladi.

